
МҮМКІНДІГІ ШЕКТЕУЛІ БАЛА МЕН АНАСЫ АРАСЫНДАҒЫ ТҰЛҒААРАЛЫҚ ҚАТЫНАСТЫҢ  ПСИХОЛОГИЯЛЫҚ ЖАЙ-КҮЙІ

«Балалы үй базар» демекші, қазіргі таңда елімізде бала саны 6 млн.-нан астам екен. Бала санының көп екені қуантарлық жайт болғанымен, дені сау балалар саны азайып, яғни мүмкіндігі шектеулі балалар соңғы уақытта көбейіп бара жатқандай. Мысалы, соңғы жылдары  статистикалық мәліметтердің көрсетуі бойынша,  елімізде  149 043 мүмкіндігі шектеулі балалар бар, ол Қазақстанның әрбір 113 – ші азаматы мүмкіндігі шектеулі бала, ал онын 33-і ер балалар болып табылады. Бұрындары бұл сандар көрсеткіші аз болғанымен, қазіргі уақытта физикалық және психикалық дамуында ауытқушылығы бар балалар санының өсу қарқыны байқалып отыр[1].Мүмкіндігі шектеулі бала – бұл өмірлік қызметіне шек келтіріп, оның әлеуметтік қорғалуын қажет ететін ағза қызметінің бұзылуы, аурулар, жарақаттар, олардың зардабынан болған дефектілері бар денсаулығы бұзылған тұлға.
Мүмкіндігі шектеулі баланы тәрбиелеу процесінде туындайтын қиындықтар отбасындағылардың өз міндеттерін атқаруда қанағаттанбауына алып келеді. Өз кезегінде мүмкіндігі шектеулі баласы бар ата-аналардың арасында келіспеушіліктер, тұлғаішілік жанжалдардың пайда болуына себепкер болып жатады. Осындай қиындықтардың нәтижесінде көптеген отбасылардың жағдайы құлау сәтіне таяп жатады. Алайда, көптеген зерттеулердің көрсетуі бойынша, мүмкіндігі шектеулі балаға қамқор болатын әкеге қарағанда, аналардың саны басым.
Мүмкіндігі шектеулі бала мен ана арасындағы тұлғааралық қатынасбала тұлғасының дамуы мен қалыптасуында негізгі механизм ретінде қарастырылады. Ана мен бала арасындағы эмоционалды қарым-қатынасбаланың өзіне, қоршаған ортаға деген құндылықтық бағдарының қалыптасуының негізі екені белгілі[2].Баланың  әлеуметтік мінез-құлқымен шарттасатын тұлғалық денсаулығының көрсеткіші оның эмоциялық аумағының күйі болып табылады.Мүмкіндігі шектеулі балаларды тәрбиелейтін анасының түрлі стресстік күйді бастан кешетіндігін бірқатар ғалымдар зерттеген. Бала дамуындағы ауытқу жайлы анасына хабарлау  ауыр эмоциялық күйзелісті қалыптастырады[3]. Бұл оқиға ананыңнегізгі қажеттіліктеріне, құндылықтарына әсер етпей қоймайды. Л.М. Шипицинаның мүмкіндігі шектеулі балалары бар отбасындағы тұлғаралық қатынастарды зерттеуінде көптеген отбасылар өз мәселелерін шешуге мүмкіндіктері жоқ екендігін көрсеткен [3]. Олардың көбіне кикілжіңдер, үрейлену, эмоциялық бейнеленген қарым-қатынас, бөлектену, жалғыздық тән.Мүмкіндігі шектеулі бала мен анасының арасындағы тұлғааралық қатынасы ананың өзін-өзі қабылдауында, өзінің мүмкіндіктерін бағалауында , өзін-өзі ұстауында ерекшелік бар екендігін көрсетеді. Т.Б.Козлованың көрсетуі бойынша, мүмкіндігі шектеулі баласы бар ананың физиологиялық, психологиялық, тұлғалық күйлері сау баласы бар аналарға қарағанда өзгеше[2]. Сондай-ақ, мүмкіндігі шектеулі баланы тәрбиелеу, оған қамқор болу,жалпы бұл оқиғамен бетпе-бет келу ананың тұлғааралық қатынасына біршама әсер етеді. 
Мүмкіндігі шектеулі баласы (ақыл-ойы кемістігі, баладағы церебралды сал ауруы, кереңдік, соқырлық, аутизм, даун синдромы) бар аналарды зерттеулер нәтижелеріне сүйенсек, баладағы ауытқу тек өзіне ғана емес, сондай-ақ анасы тарапынан балаға деген қатынасына және тұлғалық ерекшеліктеріне әсер ететін маңызды фактор болып табылатынын көрсеткен[3]. Мүмкіндігі шектеулі баласы бар аналардың тұлғалық ерекшеліктерін зерттеу ішкі қақтығыстың, күмәннің, қарама-қайшылықтың болатынын көрсетеді. Оларда өзіндік қазбалану мен өзіне жағымсыз эмоциялыққатынас,  әлеуметтік сәйкессіздік пен жеке субьективті тұлғалық сезінуге деген процесс байқалады.
Мүмкіндігі шектеулі баласы бар аналар  баланың науқас болып туылуына өздерін кінәлап, оған деген қатынасы мен іс-әрекетін қоршаған ортадағы адамдарда түсініспеушілік пен қарама-қайшылық тудырады деп есептейді. Алайда патологиялық фактордың әсер етуі, психопатогенді стресс кезіндегі жауап қайтару сипаты ана тұлғасының  арнайы жеке-типтік ерекшеліктерімен, бағдарымен, отбасылық психологиялық атмосферасымен шарттасады[3].  
Сонымен, мүмкіндігі шектеулі баласы бар ананың тұлғалық-эмоциялық және психологиялық ерекшеліктері психологиялық және клиникалық әдебиеттерде толықтай қарастырылып үлгерілмеген. Мүмкіндігі шектеулі баласы бар аналардың тұлғалық – эмоциялық ерекшеліктерін айқындау мақсатында зерттеу нысаны ретінде Астана қаласындағы «Республикалық балаларды оңалту орталығында» емделушілер алынды[5]. Қазіргі уақытта диагностикалық әдістер қатары таңдалуда: ана мен баланы бақылау әдістемесі, ананы клиникалық-биографиялық зерттеу әдісі.  Эксперименталдық топ ретінде 21 жастан 50 жас арасындағы 78 ана мен олардың балалары(баланың жасы 1-6 жас аралығында) алынып отыр.  Мүмкіндігі шектеулі баласы бар аналармен әңгімелесу мен сауалнама әдістеріжүргізілді. Әңгімелесу барысында, толыққанды отбасы ретінде мүмкіндігі шектеулі бала тәрбиелеп жатқан аналардың өз-өзіне  әрі баланың мүмкіндіктеріне сенімді екені айқындалды. Бұл аналар баланың болашақта өзіне қызмет ете алу дағдысын меңгертуде аянбай еңбек етіп жатқанын әңгімеледі. Алайда, жалғызбасты аналар саны басымырақ. Өйткені мүмкіндігі шектеулі бала өмірге келген соң, отбасында түрлі қайшылықтардың болу нәтижесінде отбасы күйреп бітеді. Сондықтан жалғыз қалған ана жұбайы бар аналарға қарағанда тұлғалық, моральдық жағынан мықтырақ. Сонымен қатар, бала мен ана арасындағы қатынас мүлде жоқ зерттелінушілер саны да байқалды. Кейбір аналар мүмкіндігі шектеулі баласына жылулық танытпай, қамқор болудан «шаршаған». Олардың айтуынша, ондай сезімнің тууына себеп болған, отбасындағы тірегінің болмауы, күнделікті шаруаның көптігі, уақыттың, қаржының тапшылығы, басқа балаларының жағдайы және т.б.  Жалпы алғанда қазіргі уақытта, сауалнамалар мен әңгімелесудің нәтижесіне қарағанда, бала мен ана арасындағы тұлғааралық қатынастардың эмоциялық күйі тым әсерлі, әрі жақын. Алайда өз балаларын басқа балалармен салыстырғанда әлсіз, дамуы жағынан кешеуілдеген, сенімі аз, артта қалған деп есептеп, күнделікті еңбек дағдыларын меңгеруіне күмәнмен қарайтын да жауаптар кездесті.  Бірақ, бұл жауаптар әлі толық талдауға түскен жоқ, зерттеу жұмысы жалғасуда.  Сонымен қатар, оңалту процесі нәтижесінде мүмкіндігі шектеулі баласының жеткен нәтижелеріне қарап аналары жігерленіп, мүмкіндіктеріне сеніп, ойын өзгертіп жататындары да бар. Алайда, балаға қатысты ананың тұлғалық сипаты мен оның күйзелісі оңалту  процесі барысында бірінші орынға ие[1]. Бала мен ана арасындағы эмоциялық байланыс  баланың өзіне, басқаларға, қоршаған ортаға деген құндылықты қатынастың қалыптасуының негізі болып есептеледі. Эмоциялық аумақтың күйі әлеуметтік мінез-құлықпен шарттаса отырып,баланың тұлғалық денсаулығының көрсеткіші болып табылады[4]. Сондықтан, мүмкіндігі шектеулі баласы бар ананың тұлғалық-эмоциялық аумағын зерттеу маңызды, өйткені сол арқылы ананың балаға қатынасының ерекшелігін айқындауға болады.

